
Annotatsiya 

Maqolada mehnat resurslaridan foydalanish dinamikasini ekonometrik 

modellashtirish boʻyicha xorijiy tajribalar chuqur tahlil etilgan boʻlib, ayniqsa, global 

pandemiya va iqtisodiy tebranishlarning xalqaro mehnat bozori rivojlanishiga 

koʻrsatgan taʼsiri ustuvor eʼtiborga olingan. Tadqiqotda pandemiya sharoitida yuzaga 

kelgan iqtisodiy beqarorlik omillari mehnat bozorining barqarorligiga salbiy taʼsir 

koʻrsatgani ilmiy asosda yoritilgan. Xususan, ishchi kuchi bozorida yuzaga kelgan 

asosiy strukturaviy muammolar sifatida yoshlar orasida ishsizlik darajasining oshishi, 

toʻliq boʻlmagan bandlik koʻlamining kengayishi, norasmiy mehnatning ortishi, 

shuningdek, gender va malaka darajasiga asoslangan bandlik tengsizliklari aniqlangan. 

Mazkur masalalarning har biri iqtisodiy modellar orqali empirik tahlil qilinib, turli 

davlatlar misolida amaliy natijalar bilan asoslab berilgan. Bu esa pandemiya kabi 

global inqirozlar davrida mehnat bozorining moslashuvchanlik darajasini baholash va 

samarali siyosiy choralarni ishlab chiqishda muhim ahamiyatga ega ekanligini 

koʻrsatadi. 

Kalit soʻzlar: ishsizlik, mehnat bozori, ishchi kuchi dinamikasi, norasmiy 

bandlik, vektor avtoregressiyasi (VAR), Bayesian VAR (BVAR), Probit modeli. 

Аннотация  

В статье представлен углублённый анализ зарубежного опыта 

эконометрического моделирования динамики использования трудовых 

ресурсов, с особым акцентом на влияние глобальной пандемии и экономических 

потрясений на развитие международного рынка труда. В исследовании научно 

обосновано, что факторы экономической нестабильности в условиях пандемии 

оказали негативное влияние на устойчивость рынка труда. В частности, были 

выявлены основные структурные проблемы: рост безработицы среди молодежи, 

расширение неполной занятости, увеличение доли неформальной занятости, а 

также неравенство в занятости по признаку пола и уровня квалификации. Каждая 

из этих проблем была эмпирически проанализирована с использованием 

эконометрических моделей на примерах различных стран. Это подчеркивает 

важность оценки гибкости рынка труда в период глобальных кризисов, таких как 

пандемия, и разработки эффективных политических мер. 

Ключевые слова: безработица, рынок труда, динамика рабочей силы, 

неформальная занятость, векторная авторегрессия (VAR), байесовская VAR 

(BVAR), пробит-модель. 

Abstract 

This article presents an in-depth analysis of international experiences in 

econometric modeling of labor resource dynamics, with a special focus on the impact 

of the global pandemic and economic shocks on the development of the international 

labor market. The study provides scientific evidence that economic instability during 

the pandemic adversely affected labor market stability. Key structural issues such as 

rising youth unemployment, the expansion of underemployment, increased informal 

employment, and inequalities in employment based on gender and skill levels have 

been identified. Each of these issues has been empirically analyzed through economic 

models and illustrated with practical examples from various countries. The findings 

underscore the importance of assessing labor market flexibility during global crises 

such as the pandemic and formulating effective policy responses. 

Keywords: unemployment, labor market, labor force dynamics, informal 

employment, vector autoregression (VAR), Bayesian VAR (BVAR), probit model. 

KIRISH 

Mehnat resurslari dinamikasi har qanday mamlakat iqtisodiyotining muhim 

tarkibiy qismi boʻlib, uning rivojlanishi va barqarorligiga sezilarli taʼsir koʻrsatadi. 

Soʻnggi yillarda, ayniqsa COVID-19 pandemiyasi davrida, mehnat bozoridagi 

oʻzgarishlar va tebranishlar global miqyosda dolzarb muammoga aylangan. 

Globallashuvning kuchayishi, ishchi kuchi harakatining keskinlashishi mintaqalarda 

mehnat resurslari dinamikasidagi oʻzgarishlarni aniqlash va baholashni keyingi davrda 

murakkablashishiga olib kelmoqda. Bunday sharoitda mehnat resurslariga omillar 

taʼsirining kuchayishi bilan bir qatorda, keskin oʻzgarishlarning yuz berishi ishchi 

kuchi bozorining turli iqtisodiy tebranishlarga nisbatan taʼsirchanligini oshirmoqda. 

Ushbu tadqiqot xorijiy tajribalar asosida mehnat resurslari dinamikasini 

ekonometrik modellashtirishning samarali usullarini aniqlash va ularni mamlakatimiz 

sharoitida qoʻllash imkoniyatlarini oʻrganishga qaratilgan. Bu, oʻz navbatida, mehnat 

bozoridagi muammolarni aniqlash, ularning oldini olish va iqtisodiy siyosatni ishlab 

chiqishda muhim ahamiyat kasb etadi. 

ADABIYOTLAR SHARHI 

Ilmiy tadqiqotlarda global mehnat bozorlari iqtisodiy tebranishlar, doimiy 

norasmiylik, yoshlar ishsizligi va toʻliq boʻlmagan bandlik, uzoq muddatli taqchillik 

va ish sharoitlaridagi tengsizliklar kabi muammolar keng oʻrganilgan. Buning asosiy 

sabablaridan biri sifatida mamlakatlar hali ham COVID-19 pandemiyasi taʼsirlaridan 

toʻliq ozod boʻlmasdan, boshqa tebranishlarning vujudga kelgani koʻrsatiladi. 2008-

2009-yillardagi global moliyaviy inqirozdan farqli oʻlaroq, 2020-2022-yillardagi 

COVID-19 inqirozi kelib chiqishi va taʼsir nuqtai nazaridan ishchi kuchi bozoriga 

oʻziga xos zarba bergan [1]. 

2020-yil boshida global sogʻliqni saqlash sohasidagi favqulodda holat sifatida 

boshlangan pandemiya mehnat bozorida keskin tanazzulni keltirib chiqardi. Bu, 

iqtisodiy faoliyatlarning cheklanishi va qoʻshimcha cheklashlarning kiritilishi [2] 

hisobiga vujudga kelib, rivojlanayotgan va rivojlangan mamlakatlar iqtisodiyotiga 

taʼsir koʻrsatdi. 2021-2022-yillar mobaynida vaksina ishlab chiqarilishi va emlashni 

yoʻlga qoʻyilishi hisobiga cheklashlarning yumshatilishi, yengilliklarning vujudga 

kelishiga sabab boʻlgan [3]. 

Cheklovlarning olib tashlanishi mamlakatlar iqtisodiyoti va ulardagi mehnat 

bozorining qayta tiklanishiga imkoniyat yaratdi. Biroq, 2022-yilning uchinchi choragi 

natijalari boʻyicha ish soatlari pandemiyadan oldingi davr, yaʼni 2019-yilning 

toʻrtinchi choragi darajasidan 1,5 foizga past edi. Buning natijasida 40 million toʻliq 

ish oʻrinlari yetishmovchiligi kuzatilgan [4]. 

Umumiy tendensiyadan farqli ravishda, COVID-19 inqirozi va tiklanish 

trayektoriyasining asosiy xususiyati rivojlangan va rivojlanayotgan iqtisodiyotlarda 

turlicha koʻrinishga ega boʻldi. Koʻplab yuqori daromadga ega boʻlgan davlatlarda 

tiklanish kuchli boʻlib, ularda moliyaviy ragʻbatlantirish va boshqa siyosiy choralar 

keng koʻlamda amalga oshirilgani sababli, iqtisodiyot va mehnat bozori oldingi 

darajadagi rivojlanish tendensiyasiga chiqqan. Yaʼni, mazkur mamlakatlarning bir 

qatorida 2022-yil davomida mehnat bozori sezilarli darajada keskinlashib, ishsizlik 

darajasining past, hattoki rekord darajada turishiga imkoniyat yaratilgan. Ammo shuni 

alohida taʼkidlash kerakki, boʻsh ish oʻrinlari sonining oshishiga qaramay, bu 

rivojlangan mamlakatlarda ish haqining tez inflyatsiyaga olib kelgani haqida juda kam 

maʼlumotlar mavjud [5]. Aksincha, koʻplab past va oʻrta daromadga ega 

mamlakatlarda mehnat bozorlari haligacha toʻliq tiklangani yoʻq, bu yerlarda asosiy 

muammolardan biri sifatida yoshlar bandligining pastligi kuzatilmoqda. 

METODOLOGIYA 

Ushbu tadqiqotda mehnat resurslari dinamikasini baholash va bashorat qilish 

maqsadida ekonometrik modellashtirish yondashuvlari qoʻllanilgan boʻlib, xorijiy 

mamlakatlar tajribasi asosida empirik tahlillar amalga oshirilgan. AQSh misolida 

pandemiya taʼsirini baholashda pul-kredit siyosatining mehnat bozori koʻrsatkichlariga 

taʼsiri VAR va BVAR modellar orqali oʻrganilgan boʻlsa, Germaniyada ishga qabul 

qilish va ishdan boʻshatish ehtimolini tahlil qilishda probit regressiyasi qoʻllanilgan. 

Fillipin tajribasida esa ijtimoiy tarqoqlikning bandlikka taʼsiri koʻp darajali regressiya 

asosida baholangan. 

Model parametrlari uchun zarur statistik maʼlumotlar xalqaro tashkilotlar, 

xususan ILO, OECD, NBER va milliy statistika idoralari tomonidan taqdim etilgan 

ochiq manbalardan yigʻilgan. Har bir modelda vaqt qatorlari, strukturaviy 

oʻzgaruvchilar va dummy indikatorlar orqali pandemiyadan oldingi va keyingi davrlar 

oʻrtasidagi farqlar aniqlangan. Metodologiya tanlovi pandemiya sharoitida turli 

davlatlar mehnat bozorining zaiflik darajasi va moslashuvchanligini aniqlash imkonini 

bergan. 

TAHLIL VA NATIJALAR 

COVID-19 inqirozining taʼsiri va tiklanish davri mamlakatlararo sezilarli 

farqlarga ega boʻldi. Umuman olganda, norasmiy ishchilar, ayollar, yoshlar va past 

malakali ishchilar mehnat bozoridagi zaif mavqeyi hamda turar joy va oziq-ovqat 

xizmatlarini koʻrsatish sohalarining yuqori darajada taʼsirlanishi bu farqlarning 

oshishiga sabab boʻldi. Xalqaro mehnat taqsimoti maʼlumotlaridan maʼlum 

boʻlishicha, 2020-yilda yoshlar bandligi 8,7 foizga, 25 va undan katta yoshdagilar 

bandligi esa 3,7 foizga kamaygan. Natijada jahonda yoshlar ishsizligi darajasi sezilarli 

darajada koʻtarilib, 16,4 foizga yetdi. 

Maʼlumotlarga koʻra, 2023-yilda yoshlar oʻrtasidagi ishsizlik darajasi 14 foizdan 

sal yuqori qiymatga boʻlgan holda COVID-19 inqirozidan oldingi darajasiga qadar 

kamaymagan. COVID-19 natijasida vujudga kelgan inqirozlar koʻproq xizmatlar 

sohasi, yaʼni turar joy va oziq-ovqat xizmatlari sohasiga kuchli taʼsir koʻrsatdi. Ushbu 

jarayonda past va oʻrta darajadagi malakaga ega boʻlgan ishchilar bandligi sezilarli 

darajada kamaydi va bu cheklovlarning sohalar kesimidagi taʼsiri hisobiga yuz berdi. 

Cheklovlar hisobiga norasmiy bandlikdagi yoʻqotishlardan koʻra ancha koʻproq 

salbiy oqibatlar yuzaga kelganligi sababli 2021-2022-yillarda norasmiy bandlik oʻsishi 

kuzatildi. Xalqaro mehnat tashkilotining global miqyosdagi hisob-kitoblari natijalariga 

koʻra, 2020-yildan keyingi norasmiy bandlik tendensiyasi 2005-2019-yillar mobaynida 

norasmiy bandlik darajasini bosqichma-bosqich 5 foiz punktga pasaytirish 

tendensiyasining teskari tomonga oʻzgarishiga olib keldi [6]. Norasmiy bandlikning 

keyingi yillardagi oʻsishi barcha mamlakatlar uchun katta muammolarni yuzaga 

keltirmoqda. 

Keltirib oʻtilgan tahlil natijalariga koʻra, global miqyosda sodir boʻlayotgan turli 

iqtisodiy, ijtimoiy va siyosiy nobarqarorliklar ishchi kuchi bozoriga toʻgʻridan-toʻgʻri 

taʼsir koʻrsatmoqda. Biroq mazkur taʼsirlar turli davlatlarda turlicha namoyon 

boʻlmoqda. Iqtisodiy salohiyati yuqori boʻlgan davlatlarda ishchi kuchini tartibga 

solish uchun turli dastaklardan foydalanish imkoniyati kengligi taʼsirlarni kamaytirish 

va qayta tiklanish davrini qisqartirishga yordam bermoqda. Tabiiyki, bu kabi taʼsirlar 

mamlakatlar tomonidan ishchi kuchi bozorini tartibga solishda qoʻllanilayotgan 

vositalar va usullarga ham yuqori darajada bogʻliq. Chunki bozorga taʼsir qiluvchi 

omillar mamlakatlar kesimida turlicha koʻrinishda boʻlishi mumkin. 

Mamlakatda ishchi kuchi bozorining rivojlanish tendensiyalarini oʻrganish va 

ularga taʼsir qiluvchi omillarni aniqlash hamda ular taʼsirini toʻgʻri baholash masalalari 

iqtisodiy tebranishlardan kamroq zarar koʻrish yoʻllarini aniqlashda muhim 

hisoblanadi. Shuni hisobga olgan holda turli mamlakatlarda mehnat resurslaridan 

foydalanish, bandlikni taʼminlash va ishsizlik darajasini kamaytirishni modellashtirish 

boʻyicha amalga oshirilgan tadqiqot natijalari keltirib oʻtildi. Yaʼni, ushbu tadqiqot 

natijalariga tayangan holda ularda ishchi kuchi bozorini tartibga solishda qanday 

omillar va modellardan foydalanilayotganligi qiyosiy tahlil qilindi. 

AQSh iqtisodiyotida pandemiya davrida mehnat resurslaridan foydalanish 

samaradorligini oshirish va ularning bandligini taʼminlashga hukumat tomonidan 

amalga oshirilgan pul-kredit siyosatining taʼsirini baholash masalasiga alohida eʼtibor 

qaratilgan. Makroiqtisodiy va mehnat bozori oʻzgaruvchilari mamlakatda amalga 

oshirilayotgan pul-kredit siyosatining samaradorligini baholashda muhim rol oʻynaydi. 

Mazkur bogʻliqlikni oʻrganishda vektor avtoregressiv modellar (VAR) dan foydalanish 

maqsadga muvofiq hisoblanadi. Fiskal siyosat anʼanaviy ravishda mehnat va 

taqsimlash masalalarini hal qilish bilan shugʻullanadi. Shu sababli aynan tengsizlik va 

mehnat bozorini tartibga solishda pul-kredit siyosatining ahamiyatini aniqlash va 

baholash masalalariga keyingi yillarda qiziqish ortib bormoqda [7][8][9]. 

AQSh iqtisodiyotida pandemiya sababli vujudga kelgan tebranishlar Bańbura va 

boshqalar yondashuvi asosida dummy oʻzgaruvchilarni qoʻllash orqali keng miqyosda 

tahlil qilingan. Cascaldi-Garcia tadqiqotlari natijalariga tayanilgan holda VAR 

modelida dummy oʻzgaruvchilardan foydalanish asosida oʻrganish amalga oshirilgan. 

Buning uchun n ta oʻzgaruvchi hamda p lagdan iborat boʻlgan quyidagi koʻrinishga 

ega boʻlgan model ishlab chiqildi. 

 

𝑌𝑡 = 𝑐 + ∑ 𝐼𝑡=𝑖𝑑𝑖

𝛼+ℎ

𝑖=𝛼

+ ∑ 𝑌𝑡−𝑗𝐵𝑗

𝑝

𝑗=1

+ 𝑢𝑡 

Bu yerda: ut – innovatsiyalarni ifodalaydi, yaʼni 𝐸(𝑢𝑡𝑢𝑡
′ ) = ∑; 𝑌𝑡 – endogen 

oʻzgaruvchilar matritsasi; 𝐵𝑗 – koeffitsiyentlar matritsasi. s – ozod hadlar vektori; 

𝑑𝑎 𝑑𝑎𝑛 𝑑𝑎+ℎ — n ta dummy oʻzgaruvchilardan iborat h vektor; Pandemiya oqibatida 

kelib chiqqan tebarnishlar, t = a dan t = a + h gacha boʻlgan oldindan tanlangan h 

davrlar soni, mazkur modelda pandemiya davri boʻlib, I koʻrsatkich funksiyasi uchun 

𝐼𝑡=𝑖 = 1 qiymatini oladi. davr toʻplami i = a, . . . , a + h va aks holda 0. Modelni 

baholash uchun 2020-yilning martidan 2021-yilning fevraligacha oʻn ikkita individual 

vaqtdagi dummy birlashtirilgan. 

Pandemiya oqibatida kelib chiqqan tebranishlarni hisobga olish uchun ularning 

logarifmlangan darajalari asosida Bayesian VAR (BVAR) modeli ishlab chiqilgan 

(oʻzgaruvchilar hech qanday transformatsiya amalga oshirilmagan foizlarda 

ifodalangan). Bunda endogen oʻzgaruvchilar sifatida quyidagilar olingan: real YaIM, 

ishsizlik darajasi, ishlab chiqaruvchilar narxlari indeksi (PPI), bandlik, ishlangan 

soatlar, mehnat daromadlari ulushlarining real vaqt oʻlchovlari [10], Federal 

fondlarning yashirin kursi [11], S&P 500 indeksi, dollarning real tor samarali almashuv 

kursi, Case-Shiller uy narxlari indeksi. 

Model parametrlarining posterior taqsimotini baholash uchun Gibbs tanlama 

algoritmidan foydalanilgan. Baholash namunasi 1980-yil yanvaridan 2022-yil 

dekabrigacha davom etadi. Standart maʼlumot mezoniga asoslanib, 4 ta kechikish 

tanlangan. 

Natijalar ragʻbatlantiruvchi pul-kredit siyosati mehnat bozori oʻzgaruvchilariga 

kuchliroq va barqaror taʼsirga egaligini tasdiqlaydi. Mavjud tendensiyalarni buzib 

yubormaslik hamda pul-kredit siyosatining mehnat bozori va daromadlar tengsizligiga 

taʼsirini baholashda muammolarni keltirib chiqarmaslik uchun pandemiya davridagi 

kuzatuvlarni outlier sifatida koʻrib chiqish muhimligi asoslab beriladi. 

Tadqiqot natijalaridan maʼlumki, ishchi kuchi bozorini tartibga solish va 

iqtisodiyotda kelib chiqadigan turli tebranishlar taʼsirini mazkur bozorga 

kamaytirishda nafaqat byudjet-soliq siyosati, balki pul-kredit siyosati ham samarali 

vosita ekanligi tasdiqlanmoqda. 

Germaniyada keyingi yillardagi oʻzgarishlarni bartaraf etish va ishchi kuchini 

tartibga solishda ularning qayta taqsimlanishi hamda tarmoqlar kesimidagi harakati 

alohida eʼtiborga olingan. Yaʼni, ishchi kuchi oʻz ish oʻrnini oʻzgartirganda, u oʻxshash 

ishchi kuchi ehtiyojlariga ega boʻlgan korxonalarga qayta taqsimlanadi [12][13]. Baʼzi 

tadqiqotlar pandemiya davrida tarmoqlar ichida qayta taqsimlash kuchayganligini, 

jumladan eng koʻp zarar koʻrgan sohalardan biri boʻlgan oziq-ovqat xizmatlarida 

talabning yetkazib berish zanjirlariga oʻtganligini taʼkidlaydi [14]. 

Shuningdek, yuqori darajada raqamlashgan korxonalar kamroq raqamlashgan 

korxonalarga nisbatan yuqori bardoshlilik koʻrsatganligi va ular kamroq raqamlashgan 

korxonalardan xodimlarni jalb qilganligi kuzatilgan. Shuningdek, startaplarning ishga 

qabul qilish jarayonlarini muzlatishi va yirik texnologiya korxonalari tomonidan 

xodimlarni ishdan boʻshatish holatlari ham qayd etilgan [15]. Raqamlashish 

mahsuldorlikni oshirish hisobiga samaradorlikni oshiradi, biroq bu jarayonlar 

bozordagi muvozanatning buzilishi xavotirlarini keltirib chiqaradi [16]. 

Yuqorida keltirib oʻtilganlarni hisobga olgan holda Germaniyada ishga qabul 

qilish va ishdan boʻshatishning korxona hajmiga bogʻliqligi oʻrganilgan. Bunda probit 

modeldan foydalanilgan. Modelni tuzishda korxonalar guruhi tadqiq qilingan boʻlib, 

ularning tarmoq tasnifini, Sharqiy Germaniyada joylashgan yoki yoʻqligini ifodalovchi 

dummy oʻzgaruvchini, inqiroz davrida ishchi kuchi ulushining qisqa muddatli ish 

tartibiga bogʻliqligini, korxona likvidligi kabi omillarni hisobga olingan. Erksiz 

oʻzgaruvchi sifatida korxonani yaqinda ishchi qabul qilganligi yoki uni ishdan 

boʻshatganligi ifodalangan. 

Dastlabki toʻlqinda tadqiqotda qatnashgan korxonalar uchun savollar inqiroz 

boshlangandan keyingi davrga toʻgʻri kelgan, yaʼni 2020-yilning martidan 2020-

yilning sentyabriga qadar boʻlgan holat qarab chiqilgan. Keyingi barcha toʻlqinlarda 

esa korxonalardan soʻnggi uch hafta ichida ishga qabul qilish va ishdan boʻshatish 

boʻyicha maʼlumotlar soʻralgan. Olingan maʼlumotlar asosida ishlab chiqilgan model 

quyidagi koʻrinishga ega boʻlgan: 

 

𝑌 = 𝛼 + 𝛽1 ∗ 𝑠𝑒𝑐𝑡𝑜𝑟𝑖 + 𝛽2 ∗ 𝑠𝑖𝑧𝑒𝑖 + 𝛽3 ∗ 𝑟𝑒𝑔𝑖𝑜𝑛𝑖 + 𝛽4 ∗ 𝑙𝑖𝑞𝑢𝑖𝑑𝑖𝑡𝑦𝑖 + 𝛽5

∗ 𝑆𝑊𝑇𝑖 + 𝜀𝑖 

Olingan natijalarga koʻra, likvidlikning yuqori boʻlishi ishga qabul qilish bilan 

musbat, ishdan boʻshatish bilan esa manfiy bogʻliqlikka egaligi asoslangan. 

Shuningdek, moliyaviy beqarorlik hamda qisqa muddatga yollangan ishchilar ulushi 

bilan teskari holat kuzatilgan. Hajm jihatidan farqlarning ishga qabul qilish va ishdan 

boʻshatishga taʼsirini baholashda yirik korxonalarda kichik va oʻrta korxonalarga 

nisbatan yangi xodimlarni yollash va ishdan boʻshatish ehtimoli statistik jihatdan 

sezilarli darajada yuqori ekanligi aniqlangan. Taʼsir yollash dinamikasi uchun 

kuchliroq boʻlib, 250 dan ortiq xodimlarga ega boʻlgan korxonalarda kichik korxonalar 

bilan solishtirganda yangi xodimlarni yollash ehtimoli besh barobarga, ammo ishdan 

boʻshatish ehtimoli uch barobarga koʻp ekanligi kuzatilgan. Bundan koʻrinadiki, bu 

kabi iqtisodiy tebranishlarda uzoq muddatga moʻljallangan shartnomaga ega boʻlgan 

bandlarning oʻz ish oʻrinlarini saqlab qolish ehtimoli katta boʻladi. Shuningdek, yirik 

korxonalarda ishdan boʻshatish va ishga qabul qilish hajmi kichik korxonalarga 

nisbatan yuqori boʻladi. 

Filippin davlatida keyingi yillarda, yaʼni pandemiyadan keyingi davrda mehnat 

resurslaridan foydalanish va bandlikni taʼminlash jarayonlarini modellashtirish 

masalalariga alohida eʼtibor qaratilgan. Birinchidan, bunda ijtimoiy munosabatlarning 

siyraklashishi ijtimoiy ish qidirish usullaridan foydalanish va oilaviy boʻlmagan 

korxonalarda ishlash ehtimolining oshishi oʻrganilgan. Ikkinchidan, ijtimoiy tarqoqlik 

taʼlimga rasmiy ravishda investitsiya qilishni oshiradi va yuqori ish haqini taʼminlash 

garovi boʻlib xizmat qiladi. Shuningdek, bu natijalar qishloq joylarida qashshoqlikni 

pasaytirishga yordam beradi. Mazkur taʼsirlarning asosiy qismini ijtimoiy tarqoqlik 

bilan bogʻliq boʻlgan taʼlim va oilaviy korxonalardagi oʻzgarishlar orqali izohlash 

mumkinligini koʻrsatish uchun oʻzaro bogʻliqlikni ifodalovchi tahlillardan 

foydalanilgan [17]. Ushbu omillar orasidagi bogʻliqliklarni ifodalash uchun quyidagi 

koʻrinishdagi regressiya tenglamasi ishlab chiqilgan: 

𝑜𝑢𝑡𝑐𝑜𝑚𝑒𝑖𝑗𝑚 = 𝛼 + 𝛽1 ∗ 𝑓𝑟𝑎𝑔𝑚𝑎𝑛𝑡𝑎𝑡𝑖𝑜𝑛𝑗𝑚 + 𝛽2 ∗ 𝑋𝑖𝑗𝑚 + 𝛽3𝑊𝑗𝑚 + 𝑣𝑚 + 𝑢𝑖𝑚 

Bu yerda: 

𝑜𝑢𝑡𝑐𝑜𝑚𝑒 – natijaviy omil boʻlib ushbu omil shaxslarning oilaviy yoki xususiy 

korxonada ishlashini,  ularning ish qidirish strategiyasi, taʼlim darajasi, ish haqi, ish 

soatlarini hisobga olgan holda aniqlangan jamlanma koʻrsatkich sifatida qabul 

qilingan. 

𝑖 – tadqiqotdagi  munitsipial birlik (tumanni).   

𝑗  — respondent istiqomat qilayotgan qishloqni ifodalaydi.  

𝑚 – respondent shaxsni ifodalaydi. 

𝑓𝑟𝑎𝑔𝑚𝑎𝑛𝑡𝑎𝑡𝑖𝑜𝑛𝑗𝑚 – ijtimoiy tarqoqlikni ifodalovchi koʻrsatkich boʻlib, bu 

Gerfindal-Hirshman indeksi asosida aniqlanilgan, ushbu koʻrsatkichning oʻrtacha 

qiymati nolga va standart cheklanishi birga teng boʻlgan normal taqsimotga ega; 

Xijm– individual nazarot vektorini ifodalaydi (yosh va jins). 

𝑊𝑗𝑚–qishloq nazorati vektori boʻlib, aholi, urbanizatsiya, shuningdek, qishloqda 

oʻrtacha qolish muddati haqidagi maʼlumotlarni oʻz ichiga oladi. 

𝑣𝑚—munitsipialitetni oʻzgarmas taʼsiri (chunki qishloqlar munitsipialitetlarda 

joylashgan). 

𝑢𝑖𝑚–modelga kiritilmagan omillar taʼsirini ifodalovchi tasodifiy oʻzgaruvchi. 

Dastlabki natijalar ijtimoiy jihatdan tarqoq qishloqlardagi respondentlarning 

ijtimoiy tarmoqlar orqali mehnat bozorida turli yoʻllar bilan qatnashish ehtimoli 

kamligini koʻrsatadi. Keyingi natijalar ijtimoiy jihatdan tarqoq qishloqlardagi odamlar 

koʻproq maosh olishi va yuqori daromadga ega boʻlishini koʻrsatmoqda. Yaʼni, ushbu 

davlatda mehnat resurslaridan samarali foydalanish, qishloq aholisi bandligini 

taʼminlashda ijtimoiy tarqoqlik va ularning oilaviy korxonalarda ishlashi taʼsir 

qilayotgan omillar sifatida qarab chiqilgan. 

XULOSA VA TAKLIFLAR 

Rivojlangan va rivojlanayotgan davlatlarning ishchi kuchi bozorini tartibga solish 

va jarayonlarni modellashtirish natijalaridan maʼlum boʻlishicha, pandemiya kabi 

iqtisodiy tebranishlar sharoitida bozorning kamroq taʼsirlanishi uchun davlat 

tomonidan qoʻllab-quvvatlash muhim ahamiyatga ega. Bunda nafaqat byudjet-soliq 

siyosatidan, balki pul-kredit siyosatidan ham samarali foydalanish talab etiladi. 

Shuningdek, bu kabi sharoitlarda ishsizlikning oshishi va aholi real daromadlarining 

oʻzgarishi jarayonlarida korxonalarning hajmi hamda joylashgan oʻrni ham muhim 

file:///D:/JURNAL/2025/Aprel-4-son/savodxon%23BNJODRU8E8
file:///D:/JURNAL/2025/Aprel-4-son/savodxon%23RUON5OSOLW
file:///D:/JURNAL/2025/Aprel-4-son/savodxon%234J7G36844N
file:///D:/JURNAL/2025/Aprel-4-son/savodxon%23LRDEV36KBB


№4-SON APREL, 2025-YIL  

  

WWW.MARKETINGJOURNAL.UZ  85 

 

   ILMIY, AMALIY VA OMMABOP JURNAL 

 

ahamiyatga egaligi aniqlangan. Ishchi kuchi bozorini tartibga solish ancha murakkab 

boʻlgan qishloq joylarida ishchi kuchining ish qidirishi va yuqori daromadga ega 

boʻlishi uchun ijtimoiy tarqoqlikni taʼminlash lozim. Yaʼni, ularning oʻzaro bogʻlanib 

qolishi va faqat oilaviy biznesda band boʻlib qolishi kabi holatlar ishchi kuchi bozorida 

pandemiyaga oʻxshash sharoitlarda muammolarni keltirib chiqarishi mumkin. 

Mehnat resurslari dinamikasini ekonometrik modellashtirish mehnat bozoridagi 

oʻzgarishlarni tahlil qilish va bashorat qilish uchun muhim vosita hisoblanadi. Xorijiy 

tajribalar asosida ishlab chiqilgan modellar va usullar mamlakatimiz mehnat 

bozoridagi muammolarni hal qilishda qoʻl kelishi mumkin. 

